
Մոնթե Մաթևոսյան 

 

ՋՐԱՌԱՏԻ Ս. ԿԱՐԱՊԵՏ ԵԿԵՂԵՑՈՒ ԽԱՉՔԱՐԵՐԸ 

 

Հիմնաբառեր. միջնադար, եկեղեցի, խաչքար, քիվ, 

արմավազարդ, նուռ, խաղող, խաչբուռ: 

 

Ս. Կարապետ եկեղեցին գտնվում է Հրազդան քաղաքի Ջրառատ թաղամասում (նախկի-

նում՝ Ռնդամալ)։ Ճարտարապետական հորինվածքով ուշ շրջանի եռանավ բազիլիկ է։ Թաղա-

կապ տանիքը պահում են երկշարք 6-ական փայտյա սյուները։ Եկեղեցին կառուցված է կոպտա-

տաշ բազալտ քարից։ Այն կառուցվել է 1628 թ., սակայն ներկայիս տեսքը 2004-2008 թթ. վերա-

կառուցման արդյունքն է: Մինչ վերջին վերանորոգումը եկեղեցին երկու անգամ վերանորոգվել է 

1831 թ. և 1880-ական թթ.1: 

Եկեղեցուն հարող տարածքում գտնվում են մեկ տասնյակից ավելի խաչքարեր2։ Արվեստի 

այս ստեղծագործությունները մասնագիտական գրականության մեջ առանձնացվող «Կոտայքի 

ոճի» «Հրազդանյան տիպի» մի մասնիկն են։ Խաչքարերի «Հրազդանյան տիպի» վերաբերյալ 

հանգամանալից տեղեկություններ է հաղորդում հետազոտող Տ. Վարդանեսովան3: 

Ս. Կարապետ եկեղեցուն մերձակայքում գտնվող խաչքարերը թվագրվում են IX-XVII դդ.։ 

Դրանք հիմնականում գտնվում են եկեղեցու արևելյան, հարավային և հյուսիսային հատվածնե-

րում: Խաչքարը թվագրելիս արձանագրության բացակայության դեպքում օգնում են հորինված-

քային առանձնահատկությունները, իսկ այդպիսիք՝ առանց արձանագրության խաչքարերը, հե-

տազոտության առարկա տարածքում գերակշռող են։ Վաղ շրջանի խաչքարերը, ինչպես բնորոշ 

է ողջ խաչքարային արվեստին, ավելի պարզունակ են հորինվածքային առումով:  

IX-X դդ. ձևավորվեց խաչքարային արվեստը, որը ժամանակի ընթացքում կատարելագործ-

վեց: Վաղ շրջանի խաչքարերում «արտապատկերում» էին միջնադարյան կոթողները և հորին-

վածքները4։ Ս. Կարապետ եկեղեցու շրջակայքում գտնվող վաղ շրջանի այդ ստեղծագործութ-

յունները նույնպես մտնում են այս բնորոշման մեջ։ Դրանց կենտրոնում գտնվում է մեծադիր խա-

չը, որից ներքև արմավատերև է պատկերված։ Խաչի վերին թևից դուրս են գալիս ճյուղեր, որոնք 

վերջանում են խաղողի և նռան պատկերներով: 

Խաղողի պատկերումը խաչքարերում բավականին շատ է տարածված։ Քրիստոսի՝ որպես 

որթի և խաղող-ողկույզի ընկալումը սերտորեն կապվում էր նաև խաչի և խաչելության հետ։ 

«Քրիստոսը ինչպես խաղող «ճզմվեց» խաչի վրա՝ թափելով արյունը, որպեսզի ապրեցնի մարդ-

կությանը»5։ Քրիստոսը նույնպես իրեն համեմատում է խաղողի որթի հետ6։ Խաղողի պատկեր-

ման միջոցով այգեգործ հայ գյուղացուն քրիստոնեական ուսմունքը բացատրելը բավականին 

հեշտ կլիներ7։ Խաղողի պատկերագրությանն ենք հանդիպում եկեղեցու ձախ ավանդատան պա-

տին ագուցված խաչքարում (նկ. 1)։ Ստեղծագործության պատկերագրությունը բնորոշ է վաղ 

                                                           
* Հոդվածը ներկայացվել է 26.04.2020 թ., հրատարակության երաշխավորել՝ ԵՊՀ պատմության ֆակուլտետի հայ 

արվեստի պատմության և տեսության ամբիոնի դոցենտ, արվեստագիտության թեկնածու Սեյրանուշ Մանուկյանը 

(26.04.2020 թ.), ընդունվել տպագրության՝ 15.06.2020 թ.: 
1 Տե´ս Սարգսյան Գ., Ջրառատի Ս. Կարապետ եկեղեցին, Հին Հայաստանի մշակույթը, պրակ XIII, Ե., 2005, Էջ 232-

238: 
2 Խաչքարային արվեստին անդրադարձել են բազմաթիվ հետազոտողներ՝ Գարեգին Հովսեփյան, Բաբկեն Առաքել-

յան, Լևոն Ազարյան, Կարո Ղաֆադարյան, Սիրարփի Տեր-Ներսեսյան, Ստեփան Մնացականյան, Արգամ Այվազյան, 

Սեդրակ Բարխուդարյան, Աբրահամ Շահինյան, Անատոլի Յակոբսոն, Համլետ Պետրոսյան, Տատյանա Վարդանեսո-

վա, Հրայր Բազե Խաչերյան և ուրիշներ։ Սակայն մեր աշխատանքի համար որպես ելակետային աշխատանքներ հան-

դիսացել են Համլետ Պետրոսյանի և Տատյանա Վարդանեսովայի աշխատանքները։ 
3 Տե´ս Варданесова Т., Культура Хачкаров Арагацотна и Котайка IX-XVII вв., Е., 2016, с.156: 
4 Տե´ս Պետրոսյան Հ., Խաչքար, Ե., 2014, էջ 11: 
5 Տե´ս Պետրոսյան Հ., Հայ միջնադարյան պատկերացումները իդեալական կենսատարածքի և կենսընթացի մասին. 

աշխարհը որպես այգի, «Հանդէս ամսօրեայ», 2002, էջ 417: 
6 Տե´ս Նոր Կտակարան, Յովհաննէս, գլ. 15, 1.2:  
7 Տե´ս Պետրոսյան Հ., Հայ միջնադարյան պատկերացումները..., Էջ 418: 

շրջանի աշխատանքներին (IX-X դդ.)1։ Խաչքարի կենտրոնում խաչն է պատկերված, որի ստորին 

հատվածից վեր են բարձրանում արմավազարդի երկու ճյուղերը։ Խաչի վերին թևից դուրս եկող 

ճյուղերն ավարտվում են խաղողի ողկույզներով։ Խաչի թևերի եզրերը մանր գնդիկներ կամ 

բլթակներ են, յուրաքանչյուրի վրա 2-ական։ Խաչի կենտրոնում վարդյակի պատկեր է։ Ոչ միայն 

պատկերագրությունը և խաչքարի չափերն են հուշում նշված ստեղծագործության՝ վաղ շրջանի 

պատկանելության մասին, այլև սա հետազոտության տարածքում գտնվող այն եզակի խաչքա-

րերից է, որը մասնագիտական գրականությունում թվագրվում է։ Համեմատելով Ջրառատ թա-

ղամասին հարակից մյուս շրջանների՝ Մեղրաձորի, Լեռնանիստի և մյուս շրջանների միևնույն 

ժամանակահատվածով թվագրվող խաչքարերի հետ՝ տեսնում ենք պատկերագրական ակն-

հայտ նմանություններ։ Մասնավորապես խաչքարի օվալաձևությունը, խաղողի ողկույզների, 

արմավազարդերի, բազմատերև վարդյակների միևնույն ձևով կիրառումը, խոսում են այն փաս-

տի մասին, որ X դ. Հրազդանում գոյություն են ունեցել խաչքարի պատկերագրության հստակ 

կանոններ։ Խաչասալերի վերին հատվածը ավելի լայն է ստորին հատվածից։ Սա բնորոշ է ոչ 

միայն վերը թվարկված արվեստի ստեղծագործություններին, այլև X դ. պատկանող մյուս խաչ-

քարերի զգալի մասին։ 

Ս. Կարապետ եկեղեցու շրջակայքում կան IX-X դդ. թվագրվող այլ խաչքարեր։ Քանի որ IX-

X դարերը ընդունված է համարել խաչքարային արվեստի ձևավորման փուլ, այս ժամանակա-

հատվածում ստեղծված խաչքարերը համեմատաբար պարզունակ են։ Եկեղեցու արևելյան և 

հարավային հատվածներում գտնվում են IX-X դդ. աշխատանքներ։ Խաչեր են արված բազալտե 

քարերի վրա։ Կարելի է առանձնացնել երկու խաչքար, որ ըստ ամենայնի IX-X դդ. ստեղծագոր-

ծություն են (նկ. 2-3)։ Երկուսն էլ բավականին նման են իրար։ Կենտրոնում պատկերված է փոքր 

խաչ։ Սալերը փոքր չափերի են։ Ինչ վերաբերում է սյուժետային մյուս պատկերներին, ապա 

դրանք բացակայում են։ Կարծում ենք, որ եկեղեցու հարավային մուտքի վերևի հատվածում ա-

գուցված խաչքարը ևս կարող է թվագրվել IX-X դդ.։ 

X դ. վերջի և XI դ. սկզբի որոշ խաչքարերում արդեն դիտելի է բուն խաչքարային ոճի ձևա-

վորման հեռանկարը, որն ավելի է համապատախանում սալաքանդակի տրամաբանությանը՝ կո-

թողայնության զուգորդումը դեկորատիվության հետ։ Սկզբնական փուլում դեռևս պահպանվում 

է քանդակի հստակ տարանջատումը ետնախորքից, բայց քանդակը դառնում է ավելի զարդա-

րուն և երկրաչափական2։ X դ. վերջում Կոտայքի վաղ շրջանի խաչքարերի վրա զարգացման 

որոշակի օրինաչափություններ ենք տեսնում։ Տերևների բուսական խաչը միջնախաչում փոխա-

րինվում է խաղողի (հետագայում` նռան) պտուղներով։ Տեսնում ենք, որ խաչի թևերի երկբլթակ 

ձևերը դառնում են եռաբլթակ կամ եռագունդ։ 

Ս. Կարապետ եկեղեցուն հարող տարածքում գտնվող խաչքարերից կարելի է առանձնաց-

նել մի քանիսը, որոնք ոճական և պատկերագրական առումով առավել աղերսներ ունեն XI-XII դդ․ 

ստեղծագործությունների հետ3։ Դրանց վրա պատկերված են խաչ, նուռ և արմավազարդեր խա-

չի ստորին հատվածում։ Այստեղ տեսնում ենք XI դ. խաչքարային հորինվածքին բնորոշ զարդա-

տարրերից մեկի՝ արմավազարդի կիրառումը։ Քանի որ արձանագրությունը բացակայում է, 

նշված աշխատանքի միանշանակ թվագրումը հնարավոր չէ (նկ. 4)։ 

Ինչ վերաբերում է Հրազդանի XI-XII դդ․ դ. մյուս խաչքարերին, ապա դրանք բավականին 

վարպետորեն են արված։ Մաքրավանքի, Աղավնաձորի, Բջնիի մի շարք խաչքարեր ունեն գեղե-

ցիկ հորինվածքային լուծումներ և արված են կատարողական բարձր վարպետությամբ։ Շքեղ են 

արված խաչի ստորին հատվածի արմավազարդերը։  Կոտայքի XI դ․ խաչքարերի վրա տեսնում 

ենք հետևյալը․ հորինվածքը իրենից ներկայացնում է հավասարակողմ կամ երկարաձգված խաչ՝ 

խորանում, որը կատարված է կրկնակի կիսագլաններով։ Խորանի խաչը կանգնեցված է հիմնա-

խարսխի վրա, և խաչի գագաթը զարդարված է արմավենու ճյուղերով, իսկ խաչի թևերը վերջա-

նում են եռակի բողբոջների զույգով։ XI դ․ դարով թվագրված մի շարք աշխատանքների վրա 

                                                           
1 Տե´ս Варданесова Т., նշվ. աշխ., էջ 30: 
2 Տե´ս Պետրոսյան Հ., Խաչքար, էջ 12: 
3 XI դ. խաչքարերի մասին կարող եք կարդալ Варданесова Т. նշված աշխ., էջ 158-162; Պետրոսյան Հ., Խաչքար, 

Ե., 2007, էջ 111-127: 

խաչն ունի բնութագրական բարդ արմավազարդը, որը կազմված է կենտրոնում հանգույցով ամ-

բողջական կառույցի մեջ միացած ուղղահայաց և հորիզոնական մասերից, ընդ որում՝ արմավա-

զարդի հորիզոնական ճյուղերը առավել հատկանշական են։ Այստեղ բնութագրական է խորը խո-

րանի կիսաշրջանաձևությունը, որը խաչքարի ուղղանկյուն սալաքարի վրա շրջանակված է զար-

դանախշի գոտու մեջ։ Այս պատկերը հաճախ հաղորդում է քանդակազարդ կամարի գաղափար։ 

Ահա թե ինչու XI դ․ խաչքարերի զարդանախշի գոտու մոտիվը հաճախ փոփոխվում է խաչի հո-

րիզոնական թևերի մակերևույթի վրա։ Այս բնութագրական հորինվածքը վերը նշված տարրերով 

պայմանականորեն անվանվում է «Անիի» ոճի հորինվածք։ Այսպիսի հորինվածքով խաչքարերը 

հանդիպում են ամենուր, ներառյալ Կոտայքը։ Սա վկայում է այն մասին, որ այս հորինվածքն ունի 

համայնապարփակ բնույթ և դժվար է որոշել դրա տարածման շրջանը։ Ահա թե ինչու XI դ․ «Անիի» 

խաչքարային դպրոցի մասին խոսվում է միայն պայմանականորեն1։  

Տ. Վարդանեսովան, տալով Կոտայքի XI դ. խաչքարերի բնութագիրը, համեմատական վեր-

լուծության համար խաչքարերը բաժանում է չորս խմբի։ Առաջին խմբի մեջ դասվում են հասա-

րակ, արխայիկ տիպի հորինվածքով խաչքարեր, երկրորդում՝ խաչքարեր, որոնք կատարված են 

ավելի բարձր տեխնիկական մակարդակով, երրորդում՝ «Անիի» վարպետների կողմից ստեղծ-

ված աշխատանքներ, իսկ չորրորդ խմբում՝ խաչքարեր, որոնց մեջ XI դ. թվագրված տիպիկ հո-

րինվածքում առկա են ընդհանուր շարքից դուրս ընկնող տարրեր։ Այսպիսով, դատելով Կոտայքի 

տարածշրջանում XI դ. խաչքարերի կառուցվածքի համեմատական միօրինակությունից և զար-

դանախշային մոտիվների ու դրանց կատարման տեխնիկայից՝ կարելի է ենթադրել, որ ուսումնա-

սիրվող ստեղծագործությունների մեծամասնությանը կանգնեցված է տեղի վարպետների կող-

մից և միայն մեկ աշխատանք՝ Բջնիի խաչքարը, ստեղծված է Անիի վարպետի կամ վարպետների 

կողմից, որոնք ունեն քարափորագրության արհեստավարժ ունակություններ2։ 

Խաչքարային արվեստի զարգացման հաջորդ փուլը XII-XIV դարերն են։ Խաչքարային հո-

րինվածքը զարգանում է: Սկսում է ի հայտ գալ առաջ եկած քիվը։ Արմավազարդերի ուղղաձիգ 

բաղկացուցիչները փոխվում են խաչբուռների։ Խաչերը ձեռքերի մեջ են քանդակվում։ Եթե ա-

ռաջնորդվենք հորինվածքային լուծումներով, ապա Ս. Կարապետ եկեղեցու շրջակայքում կան 

մի քանի խաչքարեր, որոնք ունեն այդպիսի պատկերագրություն։ Նկար 5-ում պատկերված է 

այդպիսի հորինվածք ունեցող խաչքար։ Խաչքարը կարելի է բաժանել երեք մասի՝ քիվ, կենտրո-

նական հատված և վարդյակ։ Խաչը կենտրոնական մասում է գտնվում։ Քիվը վնասված է մա-

սամբ։ Քիվի մյուս հատվածի վրա խաչ է պատկերված։ Կենտրոնական հատվածը շրջապատված 

է ցանցազարդով։ Ուղղաձիգ կենտրոնական հատվածում խաչն է։ Վերին անկյուններից դուրս է 

գալիս երկու նուռ։ Խաչից ներքև դուրս է գալիս արմավազարդը, որն ավարտվում է խաչբուռնե-

րով։ Ներքևի մասում պատկերված է ցանցկեն վարդյակ։ Խաչքարի ներքևի երկու անկյուններում 

խաչեր են պատկերված։ 

Խաչքարային արվեստի զարգացման հաջորդ շրջանը համապատասխանում է XV-XVII դդ.։ 

Այս շրջանի աշխատանքները դառնում են ավելի սլացիկ։ Քիվը ավելի առաջ է գալիս՝ պաշտպա-

նելով մյուս հատվածները վնասվելուց։ Վարդյակը ավելի դուրս ցցված է։ Կենտրոնական մասում 

խաչն է պատկերվում, որին եզերում են ցանցկեն զարդերը։ Այս շրջանում խաչքարերը ստեղծ-

վում են ոչ թե առանձին դպրոցների առանձնահատկությունների վրա, այլև ընդհանուր ընդուն-

ված կանոններով։ Խաչքարերում հաճախ հանդիպում ենք արձանագրությունների։ Արձանագ-

րություններում նշվում են ստեղծման տարեթիվը, վարպետի, պատվիրատուի անունները։ Սովո-

րաբար արձանագրությունները հանդիսանում են այդ խաչքարի վերաբերյալ տեղեկություն պա-

րունակող հիմնական աղբյուրը։ Արձանագրությունները արվում են կամ խաչքարի վերին՝ քիվի 

և ստորին հատվածներում կամ խաչքարի ետևի մասում։ 

XV-XVII դդ. խաչքար է գտնվում Ս. Կարապետ եկեղեցու արևելյան մասում (նկ. 6)։ Այն ուղ-

ղաձիգ կանգնեցված սալ է։ Կենտրոնական հատվածում պատկերված է խաչ։ Խաչքարի խորա-

նը սրածայր է։ Խորանի վերին հատվածում խաղողի երկու ողկույզ է, որոնք ժապավենով են եզեր-

ված։ Խաչի ներքևի մասում արմավազարդը ավարտվում է խաչբուռներով։ Ներքևի մասոմ 

վարդյակն է պատկերված։ Խորանի երկու կողմերից քառակուսիների մեջ պատկերված են ծաղ-

կանման զարդեր։ Քիվը բավականին առաջ եկած է, որի վրա արձանագրություն է գրված։ Արձա-

նագրությունից պարզ է դառնում, որ պատվիրատուն տեր Սարգիսն է և նա բարեխոսություն է 

խնդրում։ Արձանագրությունում, մասնավորապես, գրված է․ «Սուրբ խաչս բարեխոսե տեր 

Սարգսի»։ Խաղողի ողկույզների երկու կողմերում գրված է «ԹՎԻ ՌՀէ»։ Այս արձանագրությունից 

պարզ է դառնում, որ խաչքարը ստեղծված է 1628 թ.։ Ստեղծագործության առանձնահատկութ-

յուններից է հանդիսանում պարսկական գրի առկայությունը։ Խաչքարի խաչաթևերի հատույթի 

ձախ ստորին հատվածում փորագրված է պարսկերեն գրություն, որը, պարզվում է՝ խաչքարի 

կանգնեցման թվականի կրկնությունն է1։ Հետաքրքրական է, որ այսպիսի գրություն մյուս խաչ-

քարերի վրա չենք հանդիպում։ Պարսկերեն գրի առկայության մեկ ալ դեպք մեզ հայտնի չէ և կա-

րելի է ասել, որ տեր Սարգսի խաչքարը եզակի է այդ առանձնահատկությամբ։ 

Ուսումնասիրելով Ս. Կարապետ եկեղեցուն հարող տարածքում գտնվող խաչքարերը՝ տես-

նում ենք, որ խաչքարային արվեստը պարփակված չէ կոնկրետ ժամանակաշրջանով և այստեղ 

ներկայացված են IX-XVII դդ. աշխատանքներ։ Վաղ շրջանի խաչքարերին բնորոշ է կոթողայնու-

թյունը, պարզությունը։ Հիմնականում պատկերվում է խաչը, իսկ այլ ատրիբուտների կիրառումը 

սկսվում է x դ. վերջից։ Ինչպես բնորոշ է խաչքարային արվեստին, այստեղ ևս փորձ է արվել հա-

սարակ գյուղացուն մատչելի դարձնել քրիստոնեական ուսմունքը։ X-XI դդ. որոշակի զարգացում 

է ապրում խաչքարային արվեստը։ Զարդամոտիվներն ավելի գերակշռող են դառնում։ XII-XIV դդ. 

ընդգծվում են խաչքարերի առանձնահատկությունները։ Աշխատանքները ձեռք են բերում ինք-

նուրույնություն։ Ս. Կարապետ եկեղեցուն հարող տարածքում գտնվող XV-XVII դդ. արվեստի 

ստեղծագործությունները ևս հանդիսանում են խաչքարային արվեստի պատմության մի մասնի-

կը։ Սույն հոդվածը մի փորձ է՝ գիտական շրջանակներին ծանոթացնելու Հրազդան քաղաքի 

Ջրառատ թաղամասի Ս. Կարապետ եկեղեցուն հարող տարածքում գտնվող խաչքարերին և 

դրանց առանձնահատկություններին։  

 

 

Монте Матевосян, ХАЧКАРЫ ЦЕРКВИ СВЯТОГО КАРАПЕТА В ДЖРАРАТЕ. 

Хачкары, находящиеся на территории церкви святого Карапета в Джрарате, датируются IX-

XVII веками. Эти хачкары относятся к “разданскому типу” Котайкского стиля. 

В хачкарах раннего периода (IX-X века) прослеживается иконографическая однотип-

ность. Первоначально на каменной плите было изображение креста. В дальнейшем хачкар 

приобретает декоративное развитие. Из нижней части креста выходят орнаменты пальмовых 

листьев, а из верхнего крыла - гроздья винограда, затем гранат. В XII-XIV веках акцентируется 

карниз хачкара, который немного выступает вперед. В нижней части креста располагается 

розетка, в случае отсутствия которой в этой части может находиться запись о заказчике хач-

кара и о времени создания. Пальмовые орнаменты, выходящие из нижней части креста, заме-

няются хачбурами. В части карниза приводится запись. Один из хачкаров XVII века выделяется 

своей записью на персидском, которая повторяет год создания хачкара – 1628. 

Исследование комплекса хачкаров показывает, что хачкарное искусство на территории 

церкви святого Карапета в Джрарате развивалось соответственно средневековому армян-

скому хачкарному искусству и выделяется как “разданский тип”.     

          

Ключевые слова: средневековье, церковь, хачкар, карниз, пальмовые листья, гранат, 

виноград, хачбур. 

 

Monte Matevosyan, THE KHACHKARS OF JRARAT ST. KARAPET CHURCH. The 

khachkars near the St. Karapet Church in Jrarat dated IX to XVII centuries. These khachkars are a 

part of «Kotayk form» and «Hrazdanyan type». In the khachkars of the early period (IX-X centuries) 

                                                           
1 Սարգսյան Գ., Ջրառատի Ս. Կարապետ եկեղեցին, «Հին Հայաստանի մշակույթը», պրակ XIII, Ե. 2005, էջ 232-

238: 



 

HISTORY AND CULTURE, 2020, № 1 
 

 

– 189 – 
 

we see pictorial monotony. In the beginning we see the image of the cross on the slab. Then, in 

different periods, the khachkar undergoes decorative development. The palm tree emerges from 

the lower part of the cross, and the bunch of grapes emerges from the upper part and then pome-

granate. In the XII and XIV centuries, the khachkar cornice was emphasized, which comes a little 

forward. At the bottom of the cross there is the rosette (vardyak). The palm tress protruding from 

the lower part of the cross are replaced by crossbows. Near to cornice is the script. A khachkar from 

XVII century stands out with its Persian inscription, which is a repetition of the year of the creation 

of that khachkar, 1628. 

The study of the khachkar complex  near the St. Karapet Church in Jrarat shows that the khach-

kar art has developed according to the medieval Armenian standarts art and stands out as «Hraz-

dan type».  

 

Key words: Middle ages, church, khachkar, cornice, palm leaf, pomegranate, grape, khachbur. 

